Sufftanic

An Pfingschte annem Weiher im Bruch

sinn jedes Johr die Mieser Fußballer zu Besuch.

Die mache dort e mehrtägiges Feschtche met Grille, Bier unn Wein

ah nächst Johr an Pfingschte soll es widder so sein.

Diesjohr ging‘s bereits Freida’s hoch her,

es war’n zwee Gebortsdage zu feiere, deshalb tanzte der Bär.

Am Samsda hat ma’s dann es bische langsamer angeje geloss,

denn Freida’s war Bier unn Sangria in Ströme gefloss.

Doch hat mer en Da geruht,

faßt mer Sunndas fer neije Tate Mut.

Besonnersch fasziniert hat dodebei e paar Leit e Objekt,

daß se schwimmend in de Mitt vunn dem Weiher entdeckt.

E Schwaneheische trieb dort friedlich uff dem feuchte Naß,

doch so ganz alleen hott das Heische bestimmt kee Spaß.

Met em Bootche is deshalb e Expeditionstrupp zu der künstlich Insel gepaddelt,

später sinn dann noch meh met dem Schlauchboot rübergeshuttelt.

Der viermannstarke Expeditionstrupp konnt noch gut die Insel met Schwaneheische besteije,

Doch uffgrund des Andrangs – ich hoff de Menz werd’s uns verzeije

Is das Boot später met 8 Persone – Nachwuchsfußballer, Straußbuwe unn Määd – zu großer Fahrt ausgeloff,

unn no korzer Zeit – wie dorch e Zufall – widder uff die Schweineheische-Insel getroff.

Das Boot is trotz Iwwerladung vorher nett gekentert,

unn 7 Touriste hann dann die Schwaneheische-Insel geentert.

Als de 8. Tourist dann ah noch sei Fuß uff das Eiland setzte wollt,

war ne ihr Schutzengel nimmi holt.

Die Leit mußte von der zerbrechende Insel panikartig runnerspringe

Unn nur dorch e Wunner konnt die Rettung aller Beteiligte gelinge.

Widder im Boot hann se dann e paar Verluste festgestellt,

e verloreni Brill unn unner Wasser stehende Handys ginge ins Geld.

Die Kleeder mußte ah zuerscht mol widder truggele,

awwer mer konnt sich am Feijer wärme unn uff den Schreck e Bierche suggele.

De Menz war verständlicherweis iwwer denne Vorfall gar nett erfreit,

awwer wie ner Eich denke kenne Ihr Leit,

wolle mer das Schwaneheische widder herrichte,

unn hoffe uff e versöhnliches Enn vun der Geschichte.

In Miese sinkt halt nett die Titanic an ner dabbisch Eisscholl,

ne – do sprengt die dabbisch Besatzung vunn de Sufftanic e Schwaneheische Atoll.

Die Musik spielt jetzt fer alle Beteiligte Seemänner unn Seefraue:

„Eine Seefahrt, die ist lustig, eine Seefahrt, die ist naß...“

